
	БОСНА И ХЕРЦЕГОВИНА
Агенција за заштиту личних података 

у Босни и Херцеговини
С а р а ј е в о


P  R  A  V  I  L  N  I  K
O USLOVIMA I NAČINU KORIŠTENJA GODIŠNJEG ODMORA, PLAĆENOG
I NEPLAĆENOG ODSUSTVA DRŽAVNIH SLUŽBENIKA I ZAPOSLENIKA
U AGENCIJI ZA ZAŠTITU LIČNIH PODATAKA U BIH
Sarajevo, maj 2020. godine
Na osnovu člana 61. stav (2) Zakona o upravi („Službeni  glasnik BiH“, br. 32/02 i 102/09), a u skladu sa Zakonom o radu u institucijama Bosne i Hercegovine („Službeni glasnik BiH“, br. 26/04, 7/05, 48/05, 60/10, 32/13 i 93/17), Odlukom o kriterijima i načinu korištenja godišnjeg odmora za državne službenike u institucijama Bosne i Hercegovine („Službeni glasnik BiH“, br. 16/20), Odlukom o uslovima, kriterijima i načinu korištenja godišnjeg odmora za zaposlenike i druge budžetske korisnike u institucijama Bosne i Hercegovine („Službeni glasnik BiH“, br. 65/19 i 12/20), te Odluke o uslovima za korištenje prava na neplaćeno odsustvo i na rad sa skraćenim radnim vremenom („Službeni glasnik BiH“, br. 38/13), direktor Agencije za zaštitu ličnih podataka u Bosni i Hercegovini,  d o n o s i:
P  R  A  V  I  L  N  I  K
O USLOVIMA I NAČINU KORIŠTENJA GODIŠNJEG ODMORA, PLAĆENOG
I NEPLAĆENOG ODSUSTVA DRŽAVNIH SLUŽBENIKA I ZAPOSLENIKA
U AGENCIJI ZA ZAŠTITU LIČNIH PODATAKA U BOSNI I HERCEGOVINI
I. OPŠTE ODREDBE
Član 1.

(Predmet)
(1) Ovim pravilnikom uređuju se uslovi i način korištenja godišnjeg odmora, plaćenog i neplaćenog odsustva za državne službenike i zaposlenike (u daljem tekstu: zaposleni) u Agenciji za zaštitu ličnih podataka u Bosni i Hercegovini (u daljem tekstu: Agencija).

(2) Sastavni dio ovog pravilnika su obrasci: Zahtjev za korištenje godišnjeg odmora za državne službenike (Obrazac broj 1), Zahtjev za korištenje godišnjeg odmora za imenovana lica i zaposlenike (Obrazac broj 2), Zahtjev za korištenje preostalog dijela godišnjeg odmora za državne službenike (Obrazac broj 3), Zahtjev za korištenje preostalog dijela godišnjeg odmora za imenovana lica i zaposlenike (Obrazac broj 4), Zahtjev za korištenje jednog dana godišnjeg odmora za državne službenike (Obrazac broj 5), Zahtjev za korištenje jednog dana godišnjeg odmora za imenovana lica i zaposlenike (Obrazac broj 6), Izjava roditelja, staratelja ili usvojitelja, odnosno samohranog roditelja, staratelja ili usvojitelja (Obrazac broj 7).
Član 2.

(Upotreba izraza)

Izrazi koji su radi preglednosti dati u jednom gramatičkom rodu bez diskriminacije se odnose i na muškarce i na žene.

II. GODIŠNJI ODMOR
Član 3.

(Pravo na godišnji odmor)
Pravo na plaćeni godišnji odmor u svakoj kalendarskoj godini,  imaju svi zaposleni u Agenciji koji imaju neprekidan radni staž u trajanju od šest mjeseci.
Član 4.

(Minimalno trajanje godišnjeg odmora)
Zaposleni iz prethodnog člana, imaju pravo na godišnji odmor u trajanju od najmanje 20 radnih dana u jednoj kalendarskoj godini.
Član 5.

(Kriteriji i trajanje godišnjeg odmora)
Broj radnih dana iz prethodnog člana uvećava se prema sljedećim kriterijima:
a) zavisno od ostvarenog radnog staža:

1) od jedne do pet godina - jedan radni dan;

2) od pet do deset godina - dva radna dana;

3) od deset do 15 godina  - tri radna dana;

4) od 15 do 20 godina      - četiri radna dana;

5) od 20 do 25 godina      - pet radnih dana;

6) od 25 do 30 godina      - šest radnih dana;

7) preko 30 godina           - osam radnih dana.
b) Zavisno od socijalnih uslova i zdravstvenog stanja zaposlenog:
1) samohrani roditelj, staratelj ili usvojitelj sa jednim maloljetnim djetetom - tri radna dana

2) samohrani roditelj, staratelj ili usvojitelj sa dvoje i više maloljetne djece - četiri radna dana

3) roditelj, staratelj ili usvojitelj sa jednim maloljetnim djetetom - dva radna dana

4) roditelj, staratelj ili usvojitelj sa dvoje i više maloljetne djece - tri radna dana

5) zaposlenik koji je invalid, hronični ili teški bolesnik - tri radna dana.
c) Zavisno od nivoa radnog mjesta, složenosti poslova, ovlaštenja i odgovornosti:
1) referent i viši referent - dva radna dana

2) referent specijalist i samostalni referent – tri radna dana

3) stručni saradnik – jedan radni dan;

4) viši stručni saradnik – dva radna dana;

5) stručni savjetnik – tri radna dana;

6) šef unutrašnje organizacione jedinice – četiri radna dana;

7) rukovodeći državni službenik i savjetnik – pet radnih dana;
8) direktor i zamjenik direktora – pet radnih dana.

Član 6.

(Kriteriji za uvećanje trajanja godišnjeg odmora)
(1) Uvećanje godišnjeg odmora zaposlenom po osnovu iz člana 5. stava (1) tačke b) alineja 1) do 5) ostvaruje se samo po jednom osnovu, uz podnošenje odgovarajuće dokumentacije u prilogu Zahtjeva za korištenje godišnjeg odmora (Obrazac broj 1 i Obrazac broj 2) :

a) izjava roditelja, staratelja ili usvojitelja, odnosno samohranog roditelja, staratelja ili usvojitelja;
b) medicinska dokumentacija o invalidnosti;
c) medicinska dokumentacija o hroničnoj bolesti;
d) medicinska dokumentacija o teškoj bolesti.
(2) Pod pojmom invalid podrazumijeva se zaposlenik kojem je rješenjem nadležne institucije utvrđena invalidnost od najmanje 60% oštećenja organizma, a po kojoj osnovi, u smislu važećih propisa ostvaruje i pravo na naknadu po osnovi invalidnosti.

(3) Pod pojmom hronični bolesnik podrazumijeva se bolesnik čija bolest se ne može izliječiti, a ista ima uticaja na kvalitet života zaposlenika, a što se dokazuje medicinskom dokumentacijom izdatom od strane nadležne zdravstvene ustanove.

(4) Pod pojmom teški bolesnik podrazumijeva se bolesnik koji boluje od bolesti koje su osnov za isplatu naknade za tešku bolest u skladu sa propisima o platama i naknadama zaposlenih u institucijama Bosne i Hercegovine, a koja se dokazuje medicinskom dokumentacijom izdatom od strane nadležne zdravstvene ustanove.

Član 7.

(Ukupno trajanje godišnjeg odmora)

(5) Ukupna dužina godišnjeg odmora sa svim uvećanjima po utvrđenim kriterijima ne može trajati duže od 30 radnih dana.

Član 8.

(Primjena kriterija za uvećanje trajanja godišnjeg odmora)
(1) Kriteriji navedeni u članu 5. ovog pravilnika, na osnovu kojih je utvrđena dužina trajanja godišnjeg odmora, uzimaju se u obzir sa stanjem na dan donošenja rješenja o godišnjem odmoru.
(2) Naknadne promjene kriterija iz člana 5. ovog pravilnika, koje nastupe nakon donošenja rješenja o godišnjem odmoru, nemaju uticaja na dužinu trajanja godišnjeg odmora, kao ni u slučaju korištenja godišnjeg odmora u dva dijela.

Član 9.
(Sticanje prava na korištenje godišnjeg odmora)
(1) Zaposlenik koji prvi put zasniva radni odnos ili koji ima prekid rada između dva radna odnosa duži od pet dana i  zaposleni koji se nalazio na neplaćenom odsustvu na lični zahtjev u trajanju dužem od tri mjeseca, stiče pravo na godišnji odmor nakon navršenih šest mjeseci neprekidnog rada. 
(2) Zaposlenik koji do kraja godine nije stekao pravo iz stava (1) ovog člana, ima pravo na srazmjerni dio godišnjeg odmora u trajanju od po tri radna dana godišnjeg odmora za svaki navršeni mjesec dana radnog odnos.

(3) Zaposlenik sa kojim je zaključen ugovor o radu na određeno vrijeme kraće od šest mjeseci ima pravo na srazmjerni dio godišnjeg odmora, u trajanju od po tri dana godišnjeg odmora za svaki navršeni mjesec dana rada.

Član 10.
U vrijeme trajanja godišnjeg odmora ne uračunavaju se dani sedmičnog odmora (subote i nedelje), vrijeme privremene nesposobnosti za rad (bolovanje), vrijeme praznika u koje se ne radi, kao i drugo vrijeme odsustvovanja sa rada koje se zaposlenom priznaje u staž osiguranja.

Član 11.

(Način korištenja godišnjeg odmora)
(1) Godišnji odmor se može koristiti u jednom ili dva dijela ili više dijelova.

(2) Ako zaposlenik koristi godišnji odmor u dva dijela, prvi dio mora koristiti bez prekida u trajanju od najmanje 10 radnih dana u toku kalendarske godine, a preostali dio najkasnije do 30. juna naredne godine.
(3) Zaposlenik iskazuje želju za načinom i vremenom korištenja godišnjeg odmora popunjavanjem zahtjeva za korištenje godišnjeg odmora (Obrazac broj 1 i Obrazac broj 2) koji su sastavni dio ovog pravilnika, te ga podnose rukovodiocima organizacionih jedinica kojima pripadaju. Obrazac potpisom odobravaju direktno nadređeni i rukovodilac organizacione jedinice. U slučaju neslaganja pretpostavljenih, konačnu odluku donosi direktor Agencije. Potpisani obrasci se dostavljaju Odsjeku za pravne, kadrovske i opšte poslove najkasnije do 1. marta tekuće godine.

(4) Zaposlenik ima pravo da koristi jedan dan godišnjeg odmora kad god on to želi, uz obavezu da o tome obavijesti direktno nadređenog i rukovodioca organizacione jedinice najmanje tri radna dana prije njegovog korištenja.

(5) O korištenju jednog dana godišnjeg odmora se ne donosi posebno rješenje, s tim što je zaposleni dužan obavijest iz stava (4) ovog člana dostaviti putem zahtjeva za korištenje jednog dana godišnjeg odmora (Obrazac broj 5 i Obrazac broj 6) koji čine sastavni dio ovog pravilnika.
(6) Korištenje preostalog dijela godišnjeg odmora se odobrava potpisivanjem zahtjeva za korištenje preostalog dijela godišnjeg odmora (Obrazac broj 3 i Obrazac broj 4), od strane direktno nadređenog i neposredno pretpostavljenog, odnosno rukovodioca organizacione jedinice najmanje osam dana prije početka korištenja godišnjeg odmora, a u slučaju njihovog neslaganja konačnu odluku donosi direktor Agencije.

(7) Ako direktor Agencije, na prijedlog direktno nadređenog i neposredno pretpostavljenog odbije zahtjev za korištenje preostalog dijela godišnjeg odmora u traženom periodu, dužan je donijeti rješenje kojim se korištenje preostalog dijela godišnjeg odmora u traženom periodu odbija, uz obrazloženje razloga odbijanja, najkasnije u roku od tri dana od dana predaje obrasca.

Član 12.

(Plan korištenja godišnjeg odmora)
(1) Na osnovu potreba rada i potreba zaposlenika iskazanih popunjavanjem Obrazaca broj 1 i Obrazaca broj 2, svaka organizaciona jedinica Agencije sačinjava prijedlog plana korištenja godišnjeg odmora za svoje zaposlenike, vodeći posebno računa o zamjenjivanju odsutnih zaposlenika.

(2) Prijedlog plana korištenja godišnjeg odmora iz stava (1) ovog člana organizacione jedinice dostavljaju Odsjeku za pravne, kadrovske i opšte poslove.

(3) Objedinjeni prijedlog plana korištenja godišnjeg odmora Odsjek za pravne, kadrovske i pravne poslove putem Sektora za administraciju dostavlja direktoru Agencije na odobrenje, najkasnije do 1. aprila tekuće godine.

(4) Plan korištenja godišnjeg odmora sadrži:

a) ime i prezime zaposlenika ;

b) naziv radnog mjesta;

c) ukupno trajanje godišnjeg odmora;

d) period korištenja godišnjeg odmora.

Član 13.

(Odobravanje godišnjeg odmora)
(1) Plan korištenja godišnjih odmora, po obavljenim konsultacijama sa pomoćnicima direktora, donosi direktor Agencije, na osnovu kojeg donosi pojedinačna rješenja o korištenju godišnjeg odmora zaposlenih. 
(2) Rješenja iz stava (1) ovog člana mora se donijeti najmanje 15 dana prije početka korištenja godišnjeg odmora.

Član 14.

(Odgađanje i prekid godišnjeg odmora)
(1) Direktor Agencije može korištenje godišnjeg odmora zaposlenika odgoditi odnosno prekinuti iz opravdanih razloga kao što su službena potreba koja se ogleda u izvršenju važnih i neodgodivih službenih poslova,  viša sila, kao i u drugim opravdanim slučajevima.
(2) O odgađanju odnosno prekidu korištenja godišnjeg odmora u slučajevima iz stava (1) ovog člana direktor Agencije donosi rješenje, na koje se u slučaju žalbe primjenjuje član 219. stav (2) Zakona o upravnom postupku.

(3) Zaposlenik kojem se iz razloga navedenih u stavu (1) ovog člana prekine godišnji odmor, a ne nalazi se u mjestu prebivališta, odnosno boravišta, ima pravo na naknadu stvarnih troškova (putni i drugi troškovi) prouzrokovanih odgađanjem odnosno prekidom korištenja godišnjeg odmora.
(4) Putnim troškovima iz stava (4) ovog člana smatraju se stvarni troškovi prevoza koje je zaposlenik koristio u odlasku i povratku iz mjesta rada do mjesta u kojem je koristio godišnji odmor u slučaju prekida, dok se drugim troškovima smatraju ostali izdaci koji su nastali zbog odgađanja odnosno prekida godišnjeg odmora.

(5) Troškovi iz stava (4) ovog člana dokazuju se odgovarajućom dokumentacijom.

(6) Korištenje godišnjeg odmora može se odgoditi odnosno prekinuti i na lični zahtjev zaposlenika.

(7) Prekid korištenja godišnjeg odmora na lični zahtjev zaposlenika konstatuje se upisivanjem u Obrazac godišnjeg odmora, uz obavještavanje direktno nadređenog državnog službenika i neposredno pretpostavljenog.

(8) Ukoliko zaposlenik nije iskoristio najmanje deset radnih dana godišnjeg odmora, godišnji odmor u tekućoj godini se ne može prekinuti na lični zahtjev zaposlenika.

Član 15.
(Naknadno korištenje godišnjeg odmora)

(1) Zaposleniku koji je odgodio odnosno prekinuo korištenje godišnjeg odmora mora se omogućiti naknadno korištenje odgođenog odnosno nastavak korištenja prekinutog godišnjeg odmora, vodeći računa o iskazanoj želji zaposlenika i potrebama službe.

(2) Naknadno korištenje odgođenog odnosno prekinutog godišnjeg odmora zaposlenika odobrava se na propisanom obrascu, zavisno da li se radi o prvom ili preostalom dijelu godišnjeg odmora. 
Član 16.

(Pravni lijek)

(1) Protiv rješenja o odgađanju odnosno prekidu korištenja godišnjeg odmora u slučaju službene potrebe iz člana 14. stav (2) ovog pravilnika, ili u slučaju nedonošenja u propisanom roku rješenja kojim se odobrava korištenje godišnjeg odmora iz člana 13. st. (1) i (2) ovog pravilnika, može se izjaviti žalba Odboru državne službe za žalbe, u roku od osam dana od dana prijema rješenja, odnosno u roku od osam dana od krajnjeg roka za donošenje rješenja.

(2) Žalba Odboru državne službe za žalbe može se izjaviti i u slučaju propuštanja odnosno nepotpisivanja Obrasca broj 3 ovog pravilnika, u roku od osam dana od krajnjeg roka za potpisivanje obrasca.

(3) Rješenje po žalbi iz st. (1) i (2) ovog člana je konačno i protiv istog se može pokrenuti upravni spor u roku od 15 dana od dana njegovog prijema, podnošenjem tužbe Sudu Bosne i Hercegovine.

Član 17.

(Obaveza korištenja godišnjeg odmora)
(1) Zaposlenik se ne može odreći prava na godišnji odmor, niti mu se može uskratiti pravo na godišnji odmor, a ne može mu se izvršiti ni isplata naknade umjesto neiskorištenog godišnjeg odmora.

(2) Zaposleniku se ne može isplatiti naknada umjesto korištenja godišnjeg odmora.

(3) Ako zaposleniku po bilo kojem osnovu prestaje radni odnos u instituciji, izuzev ako je prestanak radnog odnosa rezultat izrečene disciplinske mjere, a neće ga bez prekida nastaviti u drugoj instituciji ili kod drugog poslodavca, zaposleniku će se omogućiti korištenje godišnjeg odmora prije prestanka radnog odnosa.

III.  PLAĆENO ODSUSTVO SA RADA
Član 18.

(Kriteriji za plaćeno odsustvo)
(1) Zaposleni imaju pravo na plaćeno odsustvo sa rada do sedam radnih dana u jednoj kalendarskoj godini u slučaju stupanja u brak, rođenja djeteta, teže bolesti ili smrti člana užeg domaćinstva i zadovoljavanja vjerskih, odnosno tradicijskih potreba ili drugih slučajeva.
(2) O zahtjevu za plaćeno odsustvo odlučuje direktor Agencije na pismeni zahtjev zaposlenika, kako slijedi:
a) stupanje u brak




3 radna dana 

b) stupanje u brak djeteta




2 radna dana
c) rođenje djeteta




2 radna dana
d) teža bolest člana uže porodice




3 radna dana
e) smrt člana uže porodice




4 radna dana
f) selidba




2 radna dana
g) elementarna nepogoda proglašena od strane nadležnih organa


pripremanje i polaganje stručnog upravnog ispita  ili  drugog 
ispita koji predstavlja uslov  za  obavljanje  poslova  radnog 
mjesta na kome je zaposleni raspoređen
                                        3 radna dana
h) zadovoljavanje vjerskih, odnosno tradicijskih ili drugih potreba

2 radna dana
i) dobrovoljno davanje krvi




1 radni dan
(3) Članom užeg domaćinstva, u smislu prethodnog stava, smatra se: bračni i vanbračni drug, dijete (bračno, vanbračno, usvojeno, pastorče i dijete bez roditelja uzeto na izdržavanje), otac, majka, očuh, maćeha, usvojilac, djed i baka (po ocu i majci), brat i sestra.

Član 19.

(Dužina trajanja plaćenog odsustva)
(1) Zaposleni imaju pravo na odsustvo sa rada do šest radnih dana u jednoj kalendarskoj godini radi zadovoljavanja svojih vjerskih, tradicionalnih ili drugih potreba, s tim da se odsustvo od dva dana koristi kao plaćeno odsustvo.

(2) Zaposlenik koji ne iskoristi odsustvo iz prethodnog stava, nema pravo da u zamjenu za te dane iskoristi neke druge dane, niti da traži novčanu naknadu za one dane koje nije iskoristio.

IV.  NEPLAĆENO ODSUSTVO SA RADA
Član 20.
(Neplaćeno odsustvo po sili zakona)

(1) Neplaćeno odsustvo po sili zakona može nastupiti u jednom od sljedećih slučajeva:
a) kada je državnom službeniku, koji nije rukovodeći državni službenik, potvrđena kandidatura za javnu funkciju na koju se bira direktno ili indirektno u bilo kojem zakonodavnom ili izvršnom organu vlasti, ili je imenovan na položaj u bilo kojem zakonodavnom ili izvršnom organu vlasti, na bilo kom nivou u Bosni i Hercegovini (u daljem tekstu: BiH);
b) kada je državni službenik, koji nije rukovodeći državni službenik, imenovan na radno mjesto sekretara Zajedničke službe Parlamentarne skupštine BiH ili domova u Parlamentarnoj skupštini BiH, ili za savjetnika, u smislu odredaba Zakona o državnoj službi u institucijama Bosne i Hercegovine;   
(2) Neplaćeno odsustvo iz tačke a) stava (1) ovog člana otpočinje danom potvrđivanja kandidature ili imenovanja, a u slučaju iz tačke b) stava (1) ovog člana danom preuzimanja dužnosti.  

(3) Zaposleniku imenovanom na javnu dužnost na koju se bira direktno ili indirektno, ili imenovanom za savjetnika, može se odobriti neplaćeno odsustvo za svo vrijeme trajanja mandata.
Član 21.

(Prekid radnog odnosa)
Zaposlenik prekida radni odnos:
a) od trenutka kada je potvrđen kao kandidat za javnu dužnost za koju se izbor vrši  direktno ili indirektno u bilo kojem zakonodavnom organu vlasti i na bilo kojem nivou vlasti;
b) od trenutka kada je imenovan na dužnost u bilo kojem izvršnom organu vlasti na bilo kojem nivou vlasti.

Član 22.

(Neplaćeno odsustvo na lični zahtjev)
(1) Neplaćeno odsustvo se može odobriti zaposleniku, na njegov lični zahtjev, u sljedećim slučajevima:
a) bolest užeg člana porodice



najduže tri mjeseca
b) posjeta bolesnom članu uže porodice izvan mjesta boravka


najduže tri mjeseca
c) rješavanje stambenog pitanja u slučaju elementarne nepogode

najduže tri mjeseca
d) udovoljavanje vjerskim potrebama



najduže tri mjeseca

e) izdržavanje kazne zatvora koja za posljedicu nema prestanak
    radnog odnosa 



najduže tri mjeseca
e) drugi opravdani razlog



najduže tri mjeseca
(2) Neplaćeno odsustvo u slučajevima iz stava (1) ovog člana, može se odobriti u trajanju od najviše tri mjeseca neprekidno, s tim da ukupno trajanje neplaćenog odsustva ne može biti duže od pet mjeseci u dvije uzastopne godine.

(3) Pod članom uže porodice, smatraju se: 

a) bračni partner, vanbračni partner, dijete (bračno, vanbračno, usvojeno, pastorče i dijete bez roditelja uzeto na izdržavanje), roditelji (otac, majka, maćeha, usvojilac i hranitelj), djed (po ocu i majci), baka (po ocu i majci), brat i sestra.
Član 23.

(Neplaćeno odsustvo u svrhu školovanja ili boravka u inostranstvu)
Neplaćeno odsustvo u trajanju dužem od onog predviđenog u članu 22 stav (2), može se odobriti zaposleniku u sljedećim slučajevima: 
a) školovanje koje nije obuhvaćeno organizovanim oblicima obuke koju provode institucije BiH, a koje doprinosi ukupnom usavršavanju zaposlenika za obavljanje poslova, u trajanju od najduže dvije godine,

b) boravka u inostranstvu radi spajanja porodice, ukoliko bračni ili vanbračni partner zaposlenika boravi u inostranstvu po osnovu odluke nadležnog organa ili institucije BiH ili nadležnog entitetskog organa ili nadležnog organa Brčko Distrikta BiH, u trajanju od najduže četiri godine.

Član 24.

(Ograničenja u primjeni kod rukovodećih državnih službenika)
(1) Rukovodeći državni službenik ne može koristiti pravo na neplaćeno odsustvo iz člana 20. i člana 23. stav (1) tačka a) i b) ovog pravilnika, te rješenje kojim se takvo odsustvo odobrava ne proizvodi pravno dejstvo.

(2) U slučajevima iz člana 22. stav (1) ovog pravilnika rukovodećem državnom službeniku može se odobriti neplaćeno odsustvo najduže do tri mjeseca.
Član 25.

(Postupak ostvarivanja prava)
Postupak ostvarivanja prava utvrđenih u članovima 22. i 23. ovog pravilnika, zaposlenik pokreće pismenim zahtjevom koji se, uz pribavljeno mišljenje rukovodioca organizacione jedinice kojoj pripada, dostavlja direktoru Agencije.

Član 26.

(Rješavanje po zahtjevu)
(1) Rješavajući po zahtjevu, direktor Agencije može :

a) udovoljiti zahtjevu u cjelini,

b) udovoljiti zahtjevu djelimično, tako što će umjesto tražene dužine trajanja prava na neplaćeno odsustvo odobriti manje trajanje neplaćenog odsustva,

c) odbiti zahtjev u cijelosti.

(2) Postupak po podnesenom zahtjevu za ostvarivanje prava iz člana 22, 23. i 24. ovog pravilnika je hitan.

(3) U slučajevima iz člana 22 i 23. ovog pravilnika, donosi se rješenje kojim se utvrđuje datum od kada je otpočelo korištenje prava na neplaćeno odsustvo na lični zahtjev.

(4) U slučajevima iz stava (1) tačke b) i c) ovog člana, kao i u slučaju kada nije doneseno rješenje, državni službenik može izjaviti žalbu Odboru državne službe za žalbe, a zaposlenik može izjaviti žalbu Žalbenom vijeću pri Vijeću ministara BiH.
Član 27.

(Utvrđivanje odsustva po sili zakona)
(1) U slučajevima iz člana 20. ovog pravilnika, donosi se rješenje kojim se utvrđuje datum od kada je otpočelo korištenje prava na neplaćeno odsustvo po sili zakona.

(2) Protiv rješenja iz stava (1) ovog člana, kao i u slučaju nedonošenja rješenja, državni službenik može izjaviti žalbu Odboru državne službe za žalbe, a zaposlenik može izjaviti žalbu Žalbenom vijeću pri Vijeću ministara BiH.

Član 28.

(Prava i obaveze zaposlenika na odsustvu)
(1) Kada je zaposlenik na neplaćenom odsustvu njegova prava i obaveze na radu i po osnovu rada miruju.
(2) U slučaju neplaćenog odsustva dužeg od pet radnih dana, zaposleniku će se zaključiti radna knjižica i predat će mu se u roku i na način predviđen važećim propisima o radnoj knjižici.
V. ZAVRŠNE ODREDBE
Član 29.

(Prestanak važenja propisa)
Danom stupanja na snagu ovog pravilnika prestaje da važi Pravilnik o uslovima i načinu korištenja godišnjeg odmora, plaćenog i neplaćenog odsustva državnih službenika i zaposlenika u Agenciji za zaštitu ličnih podataka u Bosni i Hercegovini, broj: 05-1-02-2-298/11 od 08. 06. 2011. i Pravilnik o izmjenama Pravilnika o uslovima i načinu korištenja godišnjeg odmora, plaćenog i neplaćenog odsustva državnih službenika i zaposlenika u Agenciji za zaštitu ličnih podataka u Bosni i Hercegovini, broj: 05-1-02-2-517-1/18 od 17. 05. 2018. godine
Član 30.

(Stupanje na snagu)
Ovaj Pravilnik stupa na snagu danom donošenja.

